
KICHIK KORXONALARNI 
RIVOJLANTIRISHDA 
XORIJ TAJRIBALARIDAN 
FOYDALANISH

Ergasheva Nigora Abdigapparovna 
Namangan viloyati Davlatobod tuman 
1-shahar shifoxonasi bosh hisobchisi

Annotatsiya: Mazkur maqolada kichik korxonalarni rivojlantirishda xorij tajribalaridan foydalanishning muhim jihatlarini 
ko‘rib chiqilgan. Shuningdek, iqtisodiyotni rivojlantirishda erkin iqtisodiy zonalarni tashkil qilishning ahamiyati va ushbu 
mavzuga doir masalalar yuzasidan bir nechta xorijiy davlatlarning ish uslublari namuna sifatida ko‘rsatilgan. 

Kalit soʻzlar: xususiy tadbirkorlik, ijtimoiy-iqtisodiy vazifalar, mintaqaviy bozorlar, bozor konyunkturasi, kichik biznes, ijti-
moiy yo‘naltirilish, innovatsiya, xavfli loyihalar, boshlang‘ich sarmoya.
Abstract: This article considers the important aspects of using foreign experiences in the development of small enterprises. 
Also, the importance of the organization of free economic zones in the development of the economy and the work 
methods of several foreign countries are shown as examples.

Key words: private entrepreneurship, socio-economic tasks, regional markets, market conditions, small business, social 
orientation, innovation, risky projects, initial investment.
Аннотация: В данной статье рассмотрены важные аспекты использования зарубежного опыта развития малого 
предпринимательства. Также в качестве примеров показаны значение организации свободных экономических зон 
в развитии экономики и методы работы ряда зарубежных стран.

Ключевые слова: частное предпринимательство, социально-экономические задачи, региональные рынки, 
рыночные условия, малый бизнес, социальная направленность, инновации, рискованные проекты, первона-
чальные инвестиции.

K I R I S H
Bugungi kunda kichik korxonalar har qanday mamlakatning iqtisodiy tizimida muhim ahamiyatga ega. 

Ular nafaqat iqtisodiy rivojlanishning asosi, balki yangi ish o‘rinlari yaratish, innovatsiyalarni joriy etish va aholi 
farovonligini oshirishda ham muhim rol o‘ynaydi. Kichik biznes subyektlari iqtisodiy o‘sishni ta’minlash bilan bir 
qatorda, davlat byudjetiga soliq tushumlarini ko‘paytirish va ijtimoiy barqarorlikni saqlashda ham sezilarli hissa 
qo‘shadi. Shu bilan birga, globallashuv jarayonida xalqaro tajriba va ilg‘or amaliyotlardan foydalanish kichik 
korxonalar rivoji uchun muhim omil hisoblanadi.

Xorijiy davlatlarning kichik biznesni qo‘llab-quvvatlashga qaratilgan strategiyalari, ularni moliyaviy jihatdan 
qo‘llab-quvvatlash mexanizmlari va me’yoriy-huquqiy asoslarini o‘rganish hamda mahalliy sharoitga moslash-
tirish katta ahamiyat kasb etadi. O‘z navbatida, rivojlangan mamlakatlarda kichik biznesni rivojlantirish bo‘yicha 
orttirilgan tajribalarni o‘rganish, ularning muvaffaqiyat omillari va mexanizmlarini mahalliy sharoitlarda qo‘llash 
orqali kichik korxonalarni rivojlantirish uchun yangi imkoniyatlar ochiladi. Shu ma’noda xorij tajribasini tahlil 
qilish va amaliyotga tatbiq etish kichik biznes subyektlarini raqobatbardosh qilishda muhim ahamiyatga ega.

M A V Z U G A  O I D  A D A B I Y O T L A R  S H A R H I
Kichik korxonalarni rivojlantirish bo‘yicha ilmiy adabiyotlar va tadqiqotlar soni oxirgi yillarda sezilarli dara-

jada oshdi. Bu mavzu nafaqat milliy miqyosda, balki xalqaro miqyosda ham katta ahamiyat kasb etmoqda. Ilmiy 
izlanishlarda kichik biznesning iqtisodiyotdagi o‘rni, ularni rivojlantirishning samarali strategiyalari va xorijiy 
mamlakatlar tajribalariga oid qator yondashuvlar tahlil qilingan.

Xorijiy mamlakatlar tajribasini o‘rganishga bag‘ishlangan ishlar ichida M. Shveitser va J. Stolning tadqiqot-
lari alohida o‘rinni egallaydi. Ular kichik biznesni qo‘llab-quvvatlashda davlat va xususiy sektor o‘rtasidagi ham-

korlikning samaradorligini tahlil qilgan. Bu tadqiqotda kichik korxonalarning rivojlanishi uchun innovatsiyalar va 
texnologiyalarni joriy etishning muhimligi alohida ta’kidlanadi.

Shuningdek, P. Druker va J. Birching kabi iqtisodchi va tadbirkorlik bo‘yicha mutaxassislarning asarlarida 
kichik biznesni rivojlantirishda menejmentning samarali strategiyalari va innovatsion yechimlarning ahamiyati 
chuqur yoritilgan. Ayniqsa, P. Drukerning kichik korxonalarni boshqarishda inson kapitali va bilimga asoslangan 
yondashuvlari ko‘plab davlatlarda muvaffaqiyatli tatbiq etilgan.

Milliy tadqiqotlar orasida esa A. Tursunovning ishlarini ta’kidlash mumkin. Uning tadqiqotlari  
O‘zbekiston sharoitida kichik biznesning rivojlanishi, davlat tomonidan taqdim etiladigan imtiyozlar va moliyaviy 
qo‘llab-quvvatlash dasturlarining tahliliga bag‘ishlangan. Shuningdek, O‘zbekiston Respublikasi Prezidenti  
Sh.M. Mirziyoyevning kichik va o‘rta korxonalarni rivojlantirish bo‘yicha qabul qilgan Qaror va farmonlari davlat-
ning bu sohaga qaratgan e’tiborining muhimligi haqida ma’lumot beradi.

Xulosa qilib aytganda, ilmiy adabiyotlar kichik biznesni rivojlantirishda innovatsiyalar, moliyaviy va menej-
ment strategiyalarining hal qiluvchi rol o‘ynashini ta’kidlaydi hamda bu sohada xorijiy tajribadan foydalanishning 
dolzarbligini ko‘rsatadi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Kichik korxonalarni rivojlantirish usullarini o‘rganishda umumiylikdan individuallikka va aksincha 
tartibda deduksion yoki induksion usullardan foydalanish samara bersa, abstrakt-mantiqiy fikrlash usuli esa 
jarayonni tizimli tahlil qilishda ahamiyatlidir. Ilmiy tahlil jarayonida ana shu ilmiy tadqiqot usullaridan, xususan, 
kuzatish, umumlashtirish, guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Barchamizga ma’lumki, bugungi kunda iqtisodiyotni erkinlashtirish sharoitida kichik biznes va xususiy 

tadbirkorlikni rivojlantirish, uning qonuniy-me’yoriy asoslarini mustahkamlashga qaratilgan iqtisodiy islohotlar 
dolzarb masalalardan biri hisoblanadi. Ushbu masala O‘zbekiston hukumatining iqtisodiyot sohasida amalga 
oshirayotgan islohotlarida eng ustuvor, davlat siyosati darajasida ko‘tarilgan masalalardan biri bo‘lib, kichik 
biznes va xususiy tadbirkorlikning jadal rivojlanishini har tomonlama qo‘llab-quvvatlash, shu asosda aholining 
bandligi va farovonligini oshirish muammolarini hal etishdan iborat[1]. Kichik biznesni rivojlantirish asosida bir 
qator ijtimoiy-iqtisodiy vazifalar hal etilishi nazarda tutiladi.

Birinchidan, jahon tajribasi shuni ko‘rsatadiki, kichik biznes ichki bozorni zarur tovar va xizmatlar bilan 
to‘ldiradigan, iqtisodiyotning tarkibiy negizini belgilab beradigan eng muhim sektor hisoblanadi, shuningdek, 
aholini ish bilan ta’minlashda, uning daromadlarini oshirishda eng asosiy omil va manba bo‘lib xizmat qiladi.

Ikkinchidan, hozirgi sharoitda jahon va mintaqaviy bozorlarda raqobat keskinlashib borayotgani hammaga 
a’yon. Aynan kichik biznes o‘zining harakatchanligi, kam sarmoya talab qilishi hisobidan ishlab chiqarishni 
yengilroq va tez modernizatsiya qilish, ishlab chiqarilayotgan mahsulot turlarini yangilash imkoniyatiga ega 
ekani va shu tariqa bozor konyunkturasining o‘zgaruvchan talablariga yaxshi moslasha olishi bilan e’tiborlidir.

Uchinchidan, kichik biznes va xususiy tadbirkorlik o‘sishi bilan mamlakat tayanchi va suyanchi bo‘lgan 
mulkdorlar o‘rta sinfini shakllantirish vazifasi bevosita hal etiladi. Umuman aytganda, kichik biznes va xususiy 
tadbirkorlik bugungi kunda aholi bandligini ta’minlaydigan va uning asosiy daromad manbai bo‘lgan muhim 
bo‘g‘in hisoblanmoqda.

Shu jihatdan respublikamizning bozor iqtisodiyotiga o‘tishi sharoitida iqtisodiyotning ijtimoiy yo‘naltirilishini 
kuchaytirish, ishlab chiqarishni iste’molchilar talablari asosida amalga oshirish va tashkil etish hamda fuqa-
rolarni tadbirkorlik bilan shug‘ullanishlariga keng yo‘l ochib berish, ularning mavjud imkoniyatlardan to‘la foy-
dalanishiga, yuqori samara, tashabbus va tashkilotchilik asosida tadbirkorlik faoliyatini olib borishlariga katta 
e’tibor qaratilmoqda. Respublikada kichik biznesni takomillashishi va rivojlanishida chet el tajribalarini har 
tomondan o‘rganish, yaxshi kuzatish va xulosa chiqarib, to‘g‘ri qarorga kelish va xususiy tadbirkorlar tomonidan 
o‘z shaxsiy ishini tashkil etish jarayoniga muvofiqlashtirish lozim.

Kichik biznesning davlat tomonidan qo‘llab-quvvatlanishi quyidagi tarkibiy qismlarni o‘z ichiga olishi kerak: 
byudjet orqali bevosita yordam puli (masalan, AQSHda yordam puli yiliga 300 ming dollarga yaqin miqdorni 
tashkil qiladi). Pul hajmi kichik biznes sug‘urta qilinmagan zararlarni qoplash uchun belgilangan bo‘lishi kerak. 
Yordam puli innovatsiyaning xavfli loyihalarini qoplaydi va katta biznes talab qilmaydigan mahsulot turlarini 
ishlab chiqarishni kuchaytiradi. Davlat bank kreditlarini olishda kafil sifatida chiqadi. Shuning uchun mayda 
biznesga kredit olish ancha yengilroq; kichik biznes soliq imtiyozlariga ega bo‘lishi kerak (Masalan, AKSHda 
soliqlar umumlashtirilganda foydaning 44 foizini tashkil etadi: 36 foizi milliy, 8 foizi - shtat solig‘i). Agarda firma 
ijtimoiy tarmoqqa yoki ishlab chiqarishning rivojlanishiga ajratilgan mablag‘ni ko‘paytirsa, soliq solinadigan ulush 

qisqartirilishi mumkin. Masalan, Buyuk Britaniya va Italiyada yosh tadbirkorlar yuqori chegirish bilan tadbir-
korlik faoliyatini boshlash va davom ettirishi haqida, shuningdek, bozorga qanday chiqish mumkin, ishbilarmon 
sheriklarini qanday topishi haqidagi maslahatlarni tekinga olishi mumkin. Bundan tashqari, u o‘zini qoniqti-
radigan narxga ijaraga imorat va xususiy biznesni boshlash uchun kerakli asbob uskuna olib, amaliy ishda 
sinab ko‘rishi mumkin. Germaniyada kichik biznesni qo‘llab-quvvatlashning davlat dasturi amalga oshiriladi. 
Unga muvofiq, tadbirkorlarga faoliyatning dastlabki ikki yilida foizsiz kredit beriladi[2]. Keyingi yillarda esa juda 
past stavkalarda yillik foizlar undiriladi. Shu tariqa tadbirkorlar bepul boshlang‘ich sarmoya bilan ta’minlanadi. 
Jahon standartlariga javob beradigan va dunyo bozorlarida talab qilinadigan mahsulot ishlab chiqarish uchun 
xorijiy investitsiyalarni, birinchi galda, to‘g‘ridan to‘g‘ri investitsiyalarni jalb etish bo‘yicha qulay shart-sharoitlar 
yaratish muhim ahamiyat kasb etadi. 

Hozirgi vaqtda mazkur vazifalarni amalga oshirishda erkin iqtisodiy hududlar yetakchi o‘ringa ega[3]. Shu 
boisdan dunyoning aksariyat davlatlari, xususan, Xitoy, AQSh, Fransiya, Janubiy Koreya, Meksika, Vengriya, 
Bolgariya kabi mamlakatlar misolida hududning geografik va boshqa qulayliklaridan kelib chiqqan holda aytish 
mumkinki, bugungi kunda erkin iqtisodiy hududlarni tashkil etish zaruriyat va an’anaga aylangan. Birgina o‘tgan 
asrning 90-yillarining o‘rtalarida dunyoda 1200 ga yaqin erkin iqtisodiy hududlarning har xil turlari, jumladan, 
eksportga mo‘ljallangan 300 dan ortiq ishlab chiqarish hamda 400 ga yaqin erkin ilmiy-texnikaviy hududlar 
faoliyat ko‘rsatgan. Chunki bunday hududlarni tashkil etishdan asosiy maqsad mintaqani jadal ijtimoiy-iqtisodiy 
rivojlantirish uchun mamlakat va chet el kapitalini, istiqbolli texnologiya hamda boshqaruv tajribasini jalb etish 
orqali uning sanoat salohiyatini, ishlab chiqarish, transport-tranzit va ijtimoiy sohani rivojlantirish barobarida 
zamonaviy bozor infratuzilmalarini tashkil etishdan iboratdir. Erkin iqtisodiy hududlar hozirga kelib to‘xtovsiz 
rivojlanmoqda. Rivojlanish oddiydan murakkabga, arzon va tez sotiladigan variantdan ko‘p tarmoqli va kapital 
talab qiluvchiga o‘tib bormoqda[4]. Zamonaviy jahon tajribasida 30 ga yaqin erkin iqtisodiy hududlarning turlari 
mavjud bo‘lib, ulardan ko‘p ulushga ega bo‘lganlar bu bojxona hududlari, to‘lovlar olib tashlangan hududlar, 
bojxona erkin hududlari, erkin eksport hududlari, erkin eksportga mo‘ljallangan ishlab chiqarish hududlari, erkin 
ishlab chiqarish hududlari, iqtisodiy barqarorlik hududlari, o‘zaro tadbirkorlik hududlari, texnika-iqtisodiy rivoj-
lantirish hududlari, fan-sanoat parklari va boshqalar iqtisodiyotda muhim ahamiyat kasb etib kelmoqda.

X U L O S A  V A  T A K L I F L A R
Yuqorida keltirilgan fikrlarga xulosa sifatida shuni ta’kidlash joizki, bugungi kunda jahon iqtisodiyotida erkin 

iqtisodiy hudud (EIH)larning tashkil etilishi ko‘payib, rivojlanishi tobora kengayib bormoqda. Bu esa dunyo 
mamlakatlari orasida EIHlarni tashkil etish ko‘lami va turlarining yildan yilga ortib borishiga sabab bo‘lmoqda. 
EIHlarning tashkil etilishi va rivojlanishiga bir qator omillar ta’sir ko‘rsatsada, ular ichida tashkil etilgan EIHlar 
faoliyati samaradorligining jahon iqtisodiyoti va alohida davlat iqtisodiyoti o‘sish darajasidan ham bir necha 
barobarga yuqori ekanligini alohida keltirib o‘tish lozim. Jumladan, “EIHlarda foyda me’yori o‘rtacha 25-30 %ni, 
Osiyodagi EIHlarda 35-40 %dan yuqorini tashkil etadi. Mazkur hududlarda kapital qo‘yilmalarning qoplanish 
muddati 2-3 martaga qisqa hisoblanadi. Odatda, kiritilgan mablag‘lar 3-3,5 yilda qoplansa, bunday qo‘yilma 
me’yordagi hisoblanadi. 

Ko‘pgina rivojlanayotgan mamlakatlarda EIHlar orqali ular iqtisodiyotiga jami xorijiy investitsiyalarning 30 
%dan 80 %gacha qismi kirib keladi”. Shu jihatdan O‘zbekistonda ham so‘nggi yillarda milliy iqtisodiyotni uning 
tarmoqlari va hududlari orqali rivojlantirishda EIHlarni tashkil etish va rivojlantirishga alohida e’tibor qaratib 
kelinmoqda. Bu borada oxirgi vaqtlarda amalga oshirilayotgan islohotlar endilikda o‘z samarasini berayotgan-
ligi bilan g‘oyatda ahamiyatli hisoblanadi. Mazkur islohotlar ijrosi va samaradorligini yanada oshirishda ushbu 
sohada samarali faoliyat ko‘rsata oluvchi mutaxassislarning mavjudligi va yetarliligini ta’minlash muhim vazi-
falardan hisoblanadi. Xususan, EIHlarni tashkil etish va rivojlantirishda investitsiyalar, jumladan, xorijiy investit-
siyalarning ahamiyati yuqoriligidan kelib chiqib, milliy iqtisodiyotning EIHlar faoliyati va ularga jalb etiluvchi xorijiy 
investitsiyalar orqali jahon iqtisodiyoti bilan integratsiyasini faollashtirishga xizmat qiluvchi malakali, zamonaviy 
bilimga ega, raqobatbardosh kadrlarga bo‘lgan ehtiyoj bugungi kunda tobora yaqqol namoyon bo‘lmoqda va 
ortib bormoqda. Shunga muvofiq bugungi kunda respublikamizda mazkur sohaga oid zamonaviy bilim, malaka 
va ko‘nikmalarga ega bo‘lgan, milliy va jahon iqtisodiyoti integratsiyasini jadallashtirishda muhim o‘rin tutuvchi 
zamonaviy kadrlarni tayyorlash yo‘lga qo‘yilgan bo‘lib, hozirgi vaqtda Toshkent davlat iqtisodiyot universitetida 
“Jahon iqtisodiyoti va xalqaro iqtisodiy munosabatlar” ta’lim yo‘nalishi bo‘yicha bakalavrlar tayyorlanmoqda. 

